
“PENGAJARAN DARIPADA UJIAN
ALLAH?”

“PENGAJARAN DARIPADA UJIAN
ALLAH”

Muslimin yang dirahmati Allah sekalian,

Marilah kita tingkatkan keimanan dan ketakwaan kepada Allah SWT,
dengan melaksanakan segala yang diperintahkan-Nya dan meninggalkan
segala yang dilarang-Nya. Semoga dengan ketakwaan yang sebenar-
benarnya dan keimanan yang teguh akan menjadikan kita hamba yang

berjaya di dunia dan di akhirat kelak.

L Al-Ankabut : 2.
2 Ali-Imran : 102.




Pada hari yang mulia ini, khatib akan membicarakan khutbah yang
bertajuk “PENGAJARAN DARIPADA UJIAN ALLAH”.

Muslimin yang berbahagia,

Pada awal tahun 2020, kita dikejutkan dengan penularan wabak
Covid-19. Kesan daripadanya telah mengakibatkan banyak jiwa yang
terkorban. Penularan wabak ini masih berlaku sehingga kini. Sehingga 7
Januari 2023, seramai lebih lima juta orang yang telah dijangkiti dan
seramai lebih tiga puluh lima ribu orang yang terkorban kerananya. Semua
yang berlaku ini adalah kehendak Allah SWT yang Maha Berkuasa untuk
menguji hamba-hamba-Nya. Firman Allah SWT menerusi surah al-

Ankabut ayat 2 yang telah dibacakan di awal khutbah ini bermaksud:

“Patutkah manusia menyangka bahawa mereka akan dibiarkan
dengan hanya berkata: “Kami beriman”, sedang mereka tidak diuji (dengan

sesuatu cubaan)?”

Menurut Ibn Kathir dalam tafsirnya, Allah SWT berhak menguiji
hamba-hamba-Nya yang beriman sesuai dengan keimanan yang mereka
miliki. Semoga ujian yang datang daripada Allah SWT ini dapat dijadikan
pengajaran buat kita semua. Antaranya menghadapi setiap ujian yang
datang dengan sabar. Hanya mereka yang sabar menghadapi ujian Allah
SWT ini yang akan mendapat kejayaan. Firman Allah SWT dalam surah
al-Bagarah ayat 155:

perasaan takut (kepada musuh) dan (dengan merasai) kelaparan, dan

“‘Demi sesungguhnya, Kami akan menguji kamu dengan sedikit

(dengan berlakunya) kekurangan dari harta benda dan jiwa serta hasil

tanaman. Dan berilah khabar gembira kepada orang-orang yang sabar.”

Dengan berkat kesabaran yang tinggi, Allah SWT juga telah berjanii
untuk menganugerahkan pahala yang banyak kepada hamba-hamba-Nya.

Firman Allah SWT menerusi surah al-Zumar ayat 10:

“...Sesungguhnya orang-orang yang bersabarlah sahaja yang akan

disempurnakan pahala mereka dengan tidak terkira.”

Namun perlu diingat bahawa semua ujian yang datang daripada Allah
SWT merupakan rahmat bagi hamba-hamba-Nya yang beriman. Mereka
yang terus sabar menghadapinya dengan keimanan yang tinggi kelak
akan mendapat sebesar-besar ganjaran. Dalam sebuah hadis daripada
A’isyah Radiallahuanha, beliau bertanya kepada Rasulullah SAW

mengenai wabak taun. Maka, Baginda SAW bersabda yang bermaksud:

‘Bahawa wabak taun itu adalah satu azab (bala) daripada Allah yang
diberikan kepada sesiapa yang dikehendaki-Nya, dan Allah
menjadikannya sebagai rahmat bagi hamba-Nya yang beriman.
Seseorang hamba yang berada di negeri yang ditimpa wabak taun, jika dia
sabar menghadapi bala itu serta mengetahui yang dia tidak akan terkena
kecuali menurut apa yang telah ditentukan Allah. Baginya pahala seperti
pahala orang yang mati syahid.”

(Riwayat al-Bukhari).




Muslimin yang dirahmati Allah sekalian,

Dalam menghadapi ujian Allah SWT ini juga, kita diajar untuk tidak
berhenti mengharapkan pertolongan dan petunjuk daripada-Nya. Hanya
Allah SWT tempat kita memohon segala hajat dan hanya Dia sahajalah
yang mengetahui apa yang terbaik buat hamba-hamba-Nya. Justeru itu,
kita seharusnya sentiasa berdoa kepada-Nya, bukan hanya ketika dalam
kesusahan sahaja bahkan ketika senang agar kita sentiasa diberikan
petunjuk dan rahmat Allah SWT. Hadis daripada al-Nu’'man bin Basyir

Radiallahuanhu bahawa Rasulullah SAW bersabda:

‘Doa adalah ibadah”. Kemudian Baginda membaca ayat: “Dan Tuhan
kamu berfirman: “Berdoalah kamu kepada-Ku nescaya Aku perkenankan
doa permohonan kamu”.

(Riwayat Abu Daud).

Allah SWT juga telah berjanji untuk memperkenankan doa hamba-
hamba-Nya yang sabar. Dalam sebuah hadis daripada Abu Hurairah
Radiallahuanhu bahawa Rasulullah SAW bersabda:

“Pasti diterima doa di antara kamu selama mana ia tidak terburu-

buru, iaitu ia berkata: “Aku telah berdoa, dan tidak diterima daripadaku.”




(Muttafaqun Alaih).

Bagi mereka yang sombong dan malas untuk berdoa adalah menjadi
satu kemurkaan Allah SWT ke atas mereka. Peringatan ini disampaikan
Rasulullah SAW menerusi sebuah hadis daripada Abu Hurairah
Radiallahuanhu bahawa Rasulullah SAW bersabda:

‘Barangsiapa yang tidak berdoa kepada Allah, maka Allah akan

murka kepadanya”.

(Riwayat al-Tirmizi).

Oleh itu, marilah kita bersama-sama terus menadah tangan berdoa
kepada Allah SWT agar diri, keluarga dan negara kita dilindungi daripada
wabak yang masih menular ini. Semoga berkat kesabaran kita memohon
kepada Allah SWT, wabak ini akan segera dihilangkan dari muka bumi ini.
Pohonlah juga kepada Allah SWT agar kita dapat menghadapi segala

ujian yang mendatang dengan penuh kesabaran.
Hadirin tetamu Allah yang berbahagia,

Di samping terus berdoa supaya Allah SWT memelihara kita
daripada ujian berat, bala dan penyakit, kita juga dianjurkan untuk sentiasa
menjaga kebersihan diri. Ini kerana Islam menuntut umatnya untuk
menjaga kebersihan kerana kebersihan adalah asas kepada kesihatan.
Dengan kesihatan yang baik, umat Islam dapat beribadat dan
melaksanakan tugas seharian dengan sempurna. Allah SWT amat
menyukai hamba-hamba-Nya yang cintakan kebersihan serta sentiasa

menjaganya. Firman Allah SWT dalam surah al-Taubah ayat 108:

“...Di dalam masjid itu ada orang-orang lelaki yang suka (mengambil
berat) membersihkan (mensucikan) dirinya dan Allah Mengasihi orang-

orang yang membersihkan diri mereka (zahir dan batin).

Rasulullah SAW pernah memberi peringatan untuk menjaga
kebersihnan menerusi sebuah hadis daripada Sa’id bin al-Musayyab

Radiallahuanhu bahawa Rasulullah SAW bersabda yang bermaksud:

“‘Sesungguhnya Allah itu baik, Dia menyukai kebaikan. Allah itu bersih,
Dia menyukai kebersihan. Allah itu mulia, Dia menyukai kemuliaan. Allah
itu dermawan, Dia menyukai kedermawanan, maka bersihkanlah olehmu
tempat-tempatmu dan janganlah kamu menyerupai kaum Yahudi’.

(Riwayat al-Tirmizi).
Muslimin yang dirahmati Allah SWT,

Bagi mengakhiri khutbah ini, marilah kita ambil pengajaran daripada

perkara-perkara berikut:

1. Umat Islam hendaklah meyakini segala musibah yang berlaku
adalah kehendak Allah SWT untuk menguji hamba-hamba-Nya

2. Umat Islam hendaklah sabar dan terus berdoa kepada Allah
SWT dalam menghadapi apa jua ujian daripada Allah SWT.

3. Umat Islam hendaklah mengambil pengajaran daripada ujian
Allah SWT dan berusaha untuk mendekatkan diri kepada-Nya.

“Dan apabila seseorang manusia ditimpa kesusahan, merayulah dia

kepada Kami (dalam segala keadaan), samada dia sedang berbaring atau
duduk ataupun berdiri dan manakala Kami hapuskan kesusahan itu
daripadanya, dia terus membawa cara lamanya seolah-olah dia tidak
pernah merayu kepada Kami memohon hapuskan sebarang kesusahan
yang menimpanya (sebagaimana dia memandang eloknya bawaan itu)
demikianlah diperelokkan pada pandangan orang-orang yang melampau
apa yang mereka lakukan.”

(al-Yunus : 12).

KHUTBAH KEDUA

Hadirin yang dirahmati Allah sekalian,

Marilah sama-sama kita bertakwa kepada Allah SWT dengan
melakukan ketaatan kepada-Nya dan menjauhkan diri daripada perbuatan

keji dan maksiat.

Ya Allah! Kurniakanlah petunjuk kepada kami untuk mendirikan solat

fardu lima waktu secara berjemaah, menunaikan zakat melalui Lembaga




Zakat Selangor, mewakaf harta melalui Perbadanan Wakaf Selangor dan

menginfakkan harta pada Tabung Infak Jariah Umat Islam Selangor
(TIJARI) dan kepada anak-anak yatim melalui Yayasan Islam Darul Ehsan
(YIDE).

Jadikanlah kami antara hamba-Mu yang menjaga amanah. Kuatkan
iman kami agar menjauhi perbuatan khianat serta jauhkan kami termasuk
dalam golongan yang mengabaikan tanggungjawab dan jauhi negeri dan
negara kami daripada kehancuran disebabkan perbuatan rasuah.
Serahkan tanggungjawab memimpin negara kami kepada hamba-Mu yang
amanah dan jujur serta tegas lagi berani menegakkan kebenaran dan
melaksanakan keadilan berlandaskan syariat. Jadikanlah Ya Allah masijid
dan surau di Negeri Selangor rumah-rumah-Mu yang aman,

mempersatukan dan menjadi nadi kekuatan ummah.

